
Annotatsiya. Ushbu maqolada maxsus iqtisodiy zonalarning milliy iqtisodiyotni rivojlantirishdagi o‘rni, ular 
faoliyati samaradorligini baholashning nazariy-metodologik jihatlari hamda samaradorlikka ta’sir etuvchi asosiy 
iqtisodiy ko‘rsatkichlar tahlil qilingan. Tadqiqot jarayonida maxsus iqtisodiy zonalardagi investitsiya faolligi, ishlab 
chiqarish hajmi, eksport salohiyati, yangi ish o‘rinlari yaratish darajasi va mehnat munosabatlari rivojlanishining 
asosiy ko‘rsatkichlari o‘rganilgan. Shuningdek, hududlar kesimida maxsus iqtisodiy zonalar faoliyatini reyting 
baholash usullari hamda ularning iqtisodiy samaradorligini oshirish mexanizmlari yoritib berilgan.

Kalit so‘zlar: maxsus iqtisodiy zona, hudud, iqtisodiyot tarmog‘i, samaradorlik, sanoat, ishlab chiqarish, 
eksport salohiyati, investitsiya faolligi, mehnat munosabatlari.

Аннотация. В данной статье проанализированы роль специальных экономических зон в развитии 
национальной экономики, теоретико-методологические аспекты оценки эффективности их деятельности, 
а также основные экономические показатели, влияющие на результативность функционирования 
данных зон. В ходе исследования были изучены инвестиционная активность в специальных 
экономических зонах, объёмы производства, экспортный потенциал, уровень создания новых рабочих 
мест и показатели развития трудовых отношений. Кроме того, рассмотрены методы рейтинговой оценки 
деятельности специальных экономических зон в региональном разрезе, а также механизмы повышения 
их экономической эффективности.

Ключевые слова: специальная экономическая зона, регион, отрасль экономики, эффективность, 
промышленность, производство, экспортный потенциал, инвестиционная активность, трудовые 
отношения.

Abstract. This article analyzes the role of special economic zones in the development of the national 
economy, the theoretical and methodological aspects of evaluating their performance efficiency, as well as 
the main economic indicators influencing the effectiveness of their operation. The study examines investment 
activity within special economic zones, production volumes, export potential, the level of new job creation, 
and indicators reflecting the development of labor relations. In addition, methods for rating the performance 
of special economic zones across regions and mechanisms for enhancing their economic efficiency are 
considered. The findings of the study are significant for improving the management system of special economic 
zones, increasing their competitiveness, and ensuring sustainable economic growth.

Keywords: special economic zone, region, economic sector, efficiency, industry, production, export 
potential, investment activity, labor relations.

K I R I S H

Jahon iqtisodiyotida globallashuv jarayonlarining chuqurlashuvi, xalqaro raqobatning kuchayishi hamda 
investitsiyalar uchun qulay muhit yaratish zarurati maxsus iqtisodiy zonalarning ahamiyatini yanada oshirmoqda. 
Ayniqsa, rivojlanayotgan mamlakatlarda maxsus iqtisodiy zonalar sanoatni modernizatsiya qilish, eksport 
salohiyatini kengaytirish, zamonaviy texnologiyalarni jalb etish va hududlarni kompleks rivojlantirishning muhim 
iqtisodiy mexanizmlaridan biri sifatida e’tirof etilmoqda.

Maxsus iqtisodiy va sanoat zonalari faoliyatining samaradorligi davlat, investorlar va hududlar manfaatlarining 
o‘zaro uyg‘unligi hamda mutanosib ta’minlanishiga bevosita bog‘liq. Investorlar uchun investitsiyalarning 
rentabelligi va daromadliligi muhim ahamiyat kasb etsa, davlat uchun byudjet tushumlarining ortishi, iqtisodiy 
o‘sish sur’atlarining jadallashuvi hamda eksport hajmlarining kengayishi ustuvor hisoblanadi. Hududlar nuqtayi 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz366

2026-yil, iyun. 6-son, I-qism

nazaridan esa yangi ish o‘rinlarining yaratilishi, aholi bandligining oshishi va mahalliy byudjet daromadlarining 
ko‘payishi muhim natijalar sifatida namoyon bo‘ladi. Mazkur manfaatlarning o‘zaro uyg‘unlashuvi maxsus 
iqtisodiy zonalar faoliyati samaradorligini oshirish, ularning barqaror rivojlanishini ta’minlash hamda milliy 
iqtisodiyotga qo‘shayotgan hissasini kuchaytirishda muhim omil hisoblanadi.

M A V Z U G A  O I D  A D A B I Y O T L A R  S H A R H I
Maxsus iqtisodiy va sanoat zonalarini rivojlantirishning hududiy afzalliklari ko‘plab xorijiy va mahalliy 

olimlarning ilmiy tadqiqotlarida keng yoritilgan. Mazkur tadqiqotlarda maxsus iqtisodiy zonalar faoliyati asosan 
xorijiy investitsiyalar oqimini jalb etish, yalpi ichki mahsulot (YaIM) hajmining o‘sishi, yangi ish o‘rinlarining 
yaratilishi, aholi bandligining oshishi hamda ish haqi darajasining ortishi orqali hududlar iqtisodiyotiga 
ko‘rsatayotgan ta’siri nuqtayi nazaridan tavsiflangan [1, 2, 3, 4].

Bizning fikrimizcha, maxsus iqtisodiy zonalar iqtisodiy islohotlarni sinovdan o‘tkazish, ularning natijadorligini 
baholash hamda samarali boshqaruv mexanizmlarini shakllantirish imkonini beruvchi muhim tajriba maydoni 
vazifasini bajaradi.

Hududlarda maxsus iqtisodiy zonalar faoliyati samaradorligini baholash maqsadida ularning monitoringi, 
reytingini shakllantirish va reyting baholash mexanizmlarini takomillashtirish muhim ahamiyat kasb etadi [5]. 
Ushbu jarayon maxsus iqtisodiy zonalar boshqaruvi va rivojlanishining eng muhim tarkibiy qismlaridan biri 
sifatida e’tirof etiladi.

Ayrim mualliflar o‘z tadqiqotlarida maxsus iqtisodiy zonalar tarkibidagi korxonalar, iqtisodiyot tarmoqlari 
va hududlar samaradorligini aniqlashning turli yondashuvlari hamda usullarini taklif etganlar. Shu bilan 
birga, milliy amaliyotda maxsus iqtisodiy zonalar samaradorligini kompleks baholashga qaratilgan metodik 
yondashuvlar shakllanib bormoqda. Mazkur holat hududlar kesimida maxsus iqtisodiy zonalar faoliyatini 
chuqur tahlil qilish va baholashda ushbu tadqiqot doirasida ishlab chiqilgan uslubiy yondashuvdan foydalanish 
imkonini beradi.

T A D Q I Q O T  M E T O D O L O G I YA S I
Mazkur tadqiqotda maxsus iqtisodiy zonalar faoliyati samaradorligini baholashning nazariy va amaliy 

jihatlarini o‘rganishga qaratilgan ilmiy yondashuvlardan foydalanildi. Tadqiqot jarayonida tizimli tahlil, qiyosiy 
tahlil, statistik-guruhlash, iqtisodiy-statistik tahlil, dinamik qatorlar tahlili hamda reyting baholash usullari 
qo‘llanildi.

Tadqiqotning axborot bazasini O‘zbekiston Respublikasi Prezidenti farmon va qarorlari, maxsus iqtisodiy 
zonalar faoliyatini tartibga soluvchi normativ-huquqiy hujjatlar, O‘zbekiston Respublikasi Milliy statistika 
qo‘mitasi ma’lumotlari, xalqaro tashkilotlar hisobotlari hamda mavzuga oid mahalliy va xorijiy ilmiy adabiyotlar 
tashkil etdi.

Tahlil jarayonida 2019–2024-yillar davomida maxsus iqtisodiy zonalar faoliyatining asosiy ko‘rsatkichlari, 
jumladan, sanoat mahsulotlari ishlab chiqarish hajmi, asosiy kapitalga yo‘naltirilgan investitsiyalar, eksport 
hajmi, ko‘rsatilgan xizmatlar, qurilish ishlari hamda bandlik ko‘rsatkichlari o‘rganildi. Ushbu ko‘rsatkichlarning 
hududlar kesimidagi o‘zgarishlari qiyosiy tahlil asosida baholandi.

Maxsus iqtisodiy zonalar samaradorligini aniqlashda investitsion, ishlab chiqarish, eksport, moliyaviy, 
ijtimoiy, innovatsion va infratuzilmaviy samaradorlik kategoriyalaridan foydalanildi. Har bir kategoriya bo‘yicha 
tegishli iqtisodiy ko‘rsatkichlar tizimi shakllantirilib, ularning hududlar va tarmoqlar kesimidagi natijalari tahlil 
qilindi.

Tadqiqot natijalarining ishonchliligini ta’minlash maqsadida statistik ma’lumotlar dinamik va tarkibiy tahlil 
usullari asosida qayta ishlanib, maxsus iqtisodiy zonalarning hududiy rivojlanish, investitsiyalarni jalb etish, 
eksport salohiyatini oshirish va yangi ish o‘rinlari yaratishdagi o‘rni baholandi. Olingan natijalar asosida maxsus 
iqtisodiy zonalar faoliyati samaradorligini oshirishga qaratilgan ilmiy-amaliy xulosalar va takliflar ishlab chiqildi.

T A H L I L  V A  N A T I J A L A R 
Ma’lumki, respublikada maxsus iqtisodiy va sanoat zonalari turli iqtisodiyot tarmoqlari bo‘yicha tashkil 

etilgan bo‘lib, ularning faoliyat yo‘nalishlari sanoat, farmatsevtika, qishloq xo‘jaligi, turizm, transport-logistika va 
boshqa sohalarni qamrab oladi.

Statistik ma’lumotlarga ko‘ra, O‘zbekiston Respublikasining maxsus iqtisodiy va sanoat zonalari 
hududlarida sanoat mahsulotlari ishlab chiqarish hajmi 2019-yilda 7 877,5 mlrd so‘mni, 2023-yilda 37 769,2 
mlrd so‘mni hamda 2024-yilda 44 182,5 mlrd so‘mni tashkil etgan. Xususan, 2024-yilda ushbu ko‘rsatkich 

2023-yilga nisbatan 17 foizga oshgan. Hududlar kesimida sanoat ishlab chiqarishining eng yuqori o‘sish 
sur’atlari Jizzax viloyatida 29,1 foizni, Navoiy viloyatida 13,2 foizni va Toshkent viloyatida 2,4 foizni tashkil 
etgan.

So‘nggi yillarda maxsus zonalarning hududiy rivojlanishiga yo‘naltirilayotgan investitsiyalar hajmi izchil ortib 
bormoqda. Jumladan, Buxoro, Jizzax, Navoiy, Samarqand va Toshkent viloyatlaridagi maxsus iqtisodiy hamda 
sanoat zonalariga asosiy kapitalga kiritilgan investitsiyalar hajmi nisbatan yuqori bo‘lgan. Mazkur hududlar 
hissasiga to‘g‘ri kelgan investitsiyalar jami investitsiyalar hajmining 21,5 foizini tashkil etadi.

Shunday qilib, 2024-yilda maxsus iqtisodiy zonalar ishtirokchisi bo‘lgan korxonalar tomonidan ishlab 
chiqarilgan sanoat mahsulotlari (ishlar va xizmatlar) ulushi respublika umumiy hajmining qariyb 5 foizini tashkil 
etgan. Shuningdek, asosiy kapitalga kiritilgan investitsiyalar ulushi 3,3 foizni, ko‘rsatilgan xizmatlar ulushi 0,2 
foizni hamda qurilish ishlari ulushi 0,1 foizni tashkil etgan.

Quyidagi statistik ma’lumotlarda 2019–2024-yillarda respublika maxsus iqtisodiy zonalarida faoliyat 
yuritayotgan korxonalar tomonidan ishlab chiqarilgan sanoat mahsulotlari hajmining o‘sish dinamikasi aks 
ettirilgan. Tahlil qilinayotgan davrda ushbu mahsulotlar hajmi 5,6 baravar oshib, 2024-yil yakuniga ko‘ra 44 
182,5 mlrd so‘mga yetgan. Mazkur natija mahalliy xomashyoni qayta ishlash darajasini bosqichma-bosqich 
chuqurlashtirish, tayyor mahsulotlar nomenklaturasini kengaytirish hamda yuqori qo‘shimcha qiymat yaratish 
imkoniyatlarini sezilarli darajada kengaytirgan.

Hududlardagi korxonalar tomonidan ishlab chiqarilgan sanoat mahsulotlarining asosiy ulushi avtotransport 
vositalari, tirkamalar va yarim tirkamalar ishlab chiqarish hissasiga to‘g‘ri kelib, jami mahsulotlarning 28,7 foizini 
tashkil etgan. Shuningdek, metallurgiya sanoati mahsulotlari 16,5 foizni, oziq-ovqat mahsulotlari 14,1 foizni, 
kauchuk va plastmassa buyumlari 8,5 foizni, to‘qimachilik mahsulotlari 6,1 foizni, metall bo‘lmagan mineral 
mahsulotlar 5,4 foizni hamda kimyo sanoati mahsulotlari 3,6 foizni tashkil etgan.

Respublika hududlarida joylashgan maxsus iqtisodiy zonalar tarkibidagi ishlab chiqarish korxonalari 
zamonaviy yuqori texnologiyali uskunalar bilan jihozlangan bo‘lib, ular jahon bozorida raqobatbardosh tayyor 
mahsulotlar ishlab chiqarish imkoniyatlarini kengaytirmoqda. Natijada, 2024-yilda maxsus iqtisodiy zonalar 
tarkibiga kiruvchi korxonalar tomonidan xorijiy bozorlarga 16 020,8 mlrd so‘mlik sanoat mahsulotlari, tovarlar 
va xizmatlar eksport qilingan.

2019–2024-yillarda maxsus iqtisodiy zonalar tomonidan ko‘rsatilgan eksport xizmatlari hajmida barqaror 
o‘sish tendensiyasi kuzatilgani alohida e’tiborga loyiqdir. Xususan, 2024-yilda maxsus iqtisodiy zonalar 
ishtirokchisi bo‘lgan korxonalar tomonidan 2 022,5 mlrd so‘mlik eksport xizmatlari ko‘rsatilgan bo‘lsa, 2019-yilda 
ushbu ko‘rsatkich 87,7 mlrd so‘mni tashkil etgan. Mazkur natijalar maxsus iqtisodiy zonalarning tashqi iqtisodiy 
faoliyatdagi o‘rni va ahamiyati tobora ortib borayotganligini ko‘rsatadi.

maxsus iqtisodiy zonalar samaradorligini baholashning asosiy kategoriyalari quyidagilardan iborat.
1.	 Investitsion samaradorlik kategoriyasi
Investitsion samaradorlik maxsus iqtisodiy zonalar faoliyatining eng muhim ko‘rsatkichlaridan biri 

hisoblanadi. Chunki maxsus iqtisodiy zonalarni tashkil etishdan ko‘zlangan asosiy maqsadlardan biri xorijiy va 
mahalliy investitsiyalarni faol jalb etishdan iboratdir. Ushbu kategoriya quyidagi ko‘rsatkichlar orqali baholanadi:

– jalb qilingan to‘g‘ridan-to‘g‘ri xorijiy investitsiyalar hajmi;
– mahalliy investitsiyalar miqdori;
– investitsiyalarning yillik o‘sish sur’ati;
– investitsion loyihalar soni;
– amalga oshirilgan investitsiyalarning tarmoqlar bo‘yicha taqsimlanishi.
Investitsion samaradorlik darajasi yuqori bo‘lgan zonalarda ishlab chiqarish faolligi ortadi, hududning 

iqtisodiy jozibadorligi kuchayadi hamda investitsion muhit yanada yaxshilanadi. Bu esa mamlakatning xalqaro 
investitsion reytinglarda munosib o‘rin egallashiga xizmat qiladi.

2.	 Ishlab chiqarish samaradorligi kategoriyasi
Ishlab chiqarish samaradorligi maxsus iqtisodiy zonalarning iqtisodiy natijadorligini ifodalovchi muhim 

kategoriyalardan biri hisoblanadi. U ishlab chiqarish hajmi, mahsulot sifati va resurslardan foydalanish 
samaradorligi bilan tavsiflanadi. Mazkur kategoriyaning asosiy ko‘rsatkichlari quyidagilar hisoblanadi:

– sanoat mahsulotlari ishlab chiqarish hajmi;
– qo‘shimcha qiymat yaratish darajasi;
– mehnat unumdorligi;
– asosiy fondlardan foydalanish samaradorligi;
– ishlab chiqarish quvvatlarining bandlik darajasi.
Mazkur kategoriya zonalarning iqtisodiy faolligi va ishlab chiqarish salohiyati qay darajada yuqori ekanligini 

aks ettiradi. Ishlab chiqarish samaradorligining oshishi mamlakat sanoatining barqaror rivojlanishiga xizmat 
qiladi.

3.	 Eksport samaradorligi kategoriyasi
Eksport salohiyati maxsus iqtisodiy zonalarning ustuvor vazifalaridan biri hisoblanadi. Chunki aksariyat 

maxsus iqtisodiy zonalar eksportbop mahsulotlar ishlab chiqarishga ixtisoslashtirilgan. Eksport samaradorligi 
quyidagi ko‘rsatkichlar asosida baholanadi:

– eksport hajmi;
– eksport mahsulotlari ulushi;
– tashqi bozorlar geografiyasi;
– eksportdan tushgan valyuta tushumlari;
– tashqi bozorlarda raqobatbardosh mahsulotlar ulushi.
Eksport samaradorligining ortishi mamlakat tashqi savdo balansini mustahkamlash, eksport geografiyasini 

kengaytirish hamda milliy valyuta barqarorligini ta’minlashga xizmat qiladi.
4.	 Moliyaviy samaradorlik kategoriyasi
Moliyaviy samaradorlik maxsus iqtisodiy zonalar faoliyatining iqtisodiy natijalarini baholash imkonini 

beruvchi muhim kategoriya hisoblanadi. Ushbu kategoriya quyidagi ko‘rsatkichlarni qamrab oladi:
– korxonalar foydasi;
– rentabellik darajasi;
– xarajatlar va daromadlar nisbati;
– byudjetga tushumlar hajmi;
– soliq imtiyozlarining iqtisodiy samarasi.
Moliyaviy samaradorlik davlat tomonidan yaratilgan iqtisodiy rag‘batlar va imtiyozlarning natijadorligini 

baholash imkonini beradi.
5.	 Ijtimoiy samaradorlik kategoriyasi
Maxsus iqtisodiy zonalar aholi bandligini ta’minlash, daromadlarini oshirish va turmush darajasini 

yuksaltirishda muhim ijtimoiy ahamiyat kasb etadi. Ijtimoiy samaradorlik quyidagi ko‘rsatkichlar orqali 
aniqlanadi:

– yaratilgan ish o‘rinlari soni;
– aholi bandlik darajasi;
– ish haqi miqdorining o‘sishi;
– mehnat sharoitlarining yaxshilanishi;
– kadrlarni tayyorlash va qayta tayyorlash tizimining rivojlanganlik darajasi.
Mazkur kategoriya hududiy ijtimoiy barqarorlikni mustahkamlashda muhim o‘rin tutadi.
6.	 Innovatsion samaradorlik kategoriyasi
Innovatsion rivojlanish zamonaviy iqtisodiyotning ustuvor talablaridan biri hisoblanadi. Shu sababli maxsus 

iqtisodiy zonalar samaradorligini baholashda innovatsion ko‘rsatkichlar alohida ahamiyat kasb etadi. Asosiy 
ko‘rsatkichlar quyidagilar hisoblanadi:

– yuqori texnologiyali mahsulotlar ulushi;
– innovatsion loyihalar soni;
– ilmiy-tadqiqot ishlariga ajratilgan mablag‘lar hajmi;
– yangi texnologiyalarni joriy etish darajasi;
– raqamli texnologiyalardan foydalanish ko‘lami.
Innovatsion samaradorlik mamlakat iqtisodiyotining texnologik modernizatsiyasini jadallashtirish va 

raqobatbardoshligini oshirishga xizmat qiladi.
7.	 Infratuzilmaviy samaradorlik kategoriyasi
Infratuzilma maxsus iqtisodiy zonalarning samarali faoliyat yuritishida hal qiluvchi omillardan biri 

hisoblanadi. Rivojlangan muhandislik-kommunikatsiya tarmoqlari, transport infratuzilmasi va logistika tizimlari 
investitsiyalarni jalb qilish hamda ishlab chiqarish samaradorligini oshirishga xizmat qiladi.

Maxsus iqtisodiy va sanoat zonalarining hududlar iqtisodiyotiga qo‘shayotgan hissasini tahlil qilish 
natijalari ularning hududlar kesimida turlicha natijadorlikka ega ekanligini ko‘rsatadi. Biroq barcha 
hududlarda maxsus iqtisodiy zonalar iqtisodiy rivojlanishning muhim omili sifatida namoyon bo‘lmoqda 
(1-jadval).

2024-yilda ko‘rsatkichlarning eng yuqori ulushi quyidagi hududlarda faoliyat yuritayotgan zonalar 
hissasiga to‘g‘ri kelgan: Jizzax viloyati (sanoat mahsulotlari – 31,9 foiz, ko‘rsatilgan xizmatlar hajmi – 31,9 
foiz, qurilish ishlari hajmi – 29,2 foiz), Toshkent viloyati (sanoat mahsulotlari – 23,2 foiz, ko‘rsatilgan xizmatlar 
hajmi – 52,6 foiz), Navoiy viloyati (sanoat mahsulotlari – 13,0 foiz), Qashqadaryo viloyati (qurilish ishlari 
hajmi – 29,1 foiz), Buxoro viloyati (asosiy kapitalga investitsiyalar – 39,6 foiz), Samarqand viloyati (asosiy 
kapitalga investitsiyalar – 16,7 foiz) hamda Qoraqalpog‘iston Respublikasi (qurilish ishlari hajmi – 32,7 foiz) 
(1-jadval).

1-jadval
Hududlar kesimida maxsus iqtisodiy zonalar faoliyati ko‘rsatkichlari 

ulushining o‘zgarishi, % (tarmoqlar kesimida)1

Hududlar Sanoat ishlab 
chiqarish hajmi

Ko‘rsatilgan 
xizmatlar hajmi

Tugallangan 
qurilish 

ishlari hajmi

Asosiy kapitalga 
investitsiyalar

2021 2024 2021 2024 2021 2024 2021 2024
O‘zbekiston 
Respublikasi 100,0 100,0 100,0 100,0 100,0 100,0 100,0 100,0

Qoraqalpog‘iston 
Respublikasi 0,4 0,3 – 0,1 – 32,7 – 4,4

Andijon 0,1 1,0 3,1 0,4 – 0,5 2,2 4,2
Buxoro 3,4 2,7 6,1 3,2 2,3 1,8 0,3 39,6
Jizzax 12,0 31,9 – 31,9 – 29,2 1,4 6,3

Qashqadaryo – 0,03 35,7 0,4 – 29,1 – 0,1
Navoiy 20,3 13,0 0,8 4,6 91,7 6,6 15,6 11,2

Namangan 1,5 2,7 0,1 0,9 – – 1,8 3,8
Samarqand 12,5 10,7 1,8 2,2 – – 6,6 16,7
Surxondaryo 0,1 0,1 0,6 2,3 – – 1,1 1,8

Sirdaryo 6,7 6,4 51,9 0,8 – – 21,2 2,9
Toshkent 29,9 23,2 – 52,6 3,6 0,01 42,8 7,6
Farg‘ona 12,0 7,4 – 0,02 2,4 – 3,4 1,3
Xorazm 1,0 0,6 – 0,7 – – 3,6 0,2

1-jadval ma’lumotlaridan ko‘rinib turibdiki, 2021-yilda respublika hududlaridagi maxsus iqtisodiy zonalar 
tarkibiga kiruvchi korxonalar tomonidan ayrim iqtisodiy faoliyat turlari bo‘yicha ishlab chiqarish va xizmat 
ko‘rsatish ishlari amalga oshirilmagan. Biroq Buxoro, Navoiy, Toshkent va Farg‘ona viloyatlari bundan mustasno 
bo‘lib, mazkur hududlarda ko‘rsatkichlar nisbatan yuqori shakllangan. Shuningdek, qator hududlarda qurilish 
ishlari bo‘yicha ko‘rsatkichlar qayd etilmagan. Ammo 2024-yildan boshlab hududlardagi ko‘plab maxsus iqtisodiy 
zonalarda qurilish ishlari faollashib, yangi ishlab chiqarish va infratuzilma obyektlarini barpo etish jarayonlari 
jadallashgan. Shunga o‘xshash ijobiy o‘zgarishlar boshqa tarmoq ko‘rsatkichlarida ham kuzatilmoqda.

Maxsus iqtisodiy zonalar tarkibidagi korxonalarda 2024-yilda 50,5 ming nafarga yaqin xodim faoliyat yuritgan 
bo‘lib, bu ko‘rsatkich 2019-yilga nisbatan 27,6 ming nafarga ko‘pdir. Shu bilan birga, maxsus iqtisodiy zonalarda 
yaratilgan ish o‘rinlari sonining barqaror o‘sish tendensiyasi kuzatilmoqda. Jumladan, 2019–2024-yillarda ish 
o‘rinlari soni 29,4 ming taga ortib, jami 53,1 ming o‘ringa yetgan. Mazkur ko‘rsatkichlar zonalarning bandlikni 
ta’minlashdagi muhim o‘rnini yaqqol namoyon etadi.

Shuningdek, maxsus iqtisodiy zonalar tarkibidagi korxonalarda yangi ish o‘rinlarini yaratish salohiyati ham 
yuqori darajada saqlanib qolmoqda. Xususan, 2024-yilda korxonalarda 18 mingta yangi ish o‘rni yaratilgan. 
Tahlil qilinayotgan davr mobaynida ushbu ko‘rsatkich 2020-yildagi 10,7 ming o‘rindan 2022-yildagi 19,6 ming 
o‘ringacha yetgan bo‘lib, mehnat bozorida barqaror ijobiy dinamikani aks ettiradi.

Mehnat munosabatlari bilan bog‘liq statistik ma’lumotlar tahlili respublika hududlaridagi maxsus iqtisodiy 
zonalarda mehnat resurslaridan foydalanish samaradorligi izchil oshib borayotganligini ko‘rsatadi. Xususan, 
Navoiy viloyatida 2021–2024-yillar davomida xodimlar tarkibida kuzatilgan o‘zgarishlar ishlab chiqarish 
jarayonlarining modernizatsiya qilinishi, investitsiya faolligining kengayishi va mehnat unumdorligining ortishi 
bilan tavsiflanadi. Bu esa hududda mavjud mehnat resurslaridan samarali foydalanish hamda ishlab chiqarish 
samaradorligini yanada oshirish uchun qulay sharoitlar shakllanayotganligini ko‘rsatadi.

Umuman olganda, respublikaning aksariyat hududlarida faoliyat yuritayotgan maxsus iqtisodiy zonalarda 
xodimlar soni ulushining ortishi bo‘yicha ijobiy tendensiyalar kuzatilmoqda. Bunday holat mavjud va yangi tashkil 
etilgan ish o‘rinlari soni hamda ularning hududlar kesimidagi ulushi ko‘rsatkichlarida ham o‘z aksini topgan.

Tadqiqot natijalari shuni ko‘rsatadiki, maxsus iqtisodiy zonalar ko‘rsatkichlarining milliy iqtisodiyotdagi 
ulushi izchil o‘sib bormoqda va kelgusida yanada kengayish salohiyatiga ega, ularning mamlakat iqtisodiy 
rivojlanishiga qo‘shayotgan hissasi sezilarli darajada ortib bormoqda. Xususan, birinchi maxsus iqtisodiy zona 
tashkil etilganidan buyon o‘tgan 17 yil davomida respublikada 53,1 mingta ish o‘rni yaratilgan, 50,5 ming nafar 
fuqaro doimiy ish bilan ta’minlangan hamda ko‘plab mahalliy korxonalar eksport faoliyatini yo‘lga qo‘yishga 
muvaffaq bo‘lgan.

1	  Manba: Jadval Davlat statistika qo‘mitasining rasmiy ma’lumotlari asosida muallif tomonidan tuzilgan.

Shuningdek, O‘zbekiston Respublikasida eksportga yo‘naltirilgan maxsus iqtisodiy zonalarni rivojlantirish 
bo‘yicha yangi bosqichga erishildi. Kelgusida ushbu ijobiy tendensiyalarni yanada mustahkamlash maqsadida 
manfaatdor vazirlik va idoralar, mahalliy davlat hokimiyati organlari hamda boshqa mas’ul tashkilotlar tomonidan 
maxsus iqtisodiy zonalar faoliyatini qo‘llab-quvvatlash va ularning samaradorligini oshirishga qaratilgan chora-
tadbirlarni izchil davom ettirish muhim ahamiyat kasb etadi.

X U L O S A  V A  T A K L I F L A R
Tadqiqot natijalari shuni ko‘rsatadiki, Yangi O‘zbekiston taraqqiyotining hozirgi bosqichida maxsus iqtisodiy 

va sanoat zonalarini rivojlantirish mamlakat iqtisodiyotining ustuvor yo‘nalishlaridan biri hisoblanadi. Mazkur 
zonalar xorijiy investitsiyalar oqimini ko‘paytirish, eksportga yo‘naltirilgan ishlab chiqarishlarni kengaytirish, 
ilg‘or texnologiyalarni jalb etish va innovatsiyalarni amaliyotga joriy etish uchun qulay iqtisodiy muhit yaratishda 
muhim ahamiyat kasb etmoqda.

Tahlillar shuni tasdiqlaydiki, o‘tgan 17 yil davomida maxsus iqtisodiy zonalar respublika hududlarining 
sanoat salohiyatini rivojlantirish va investitsiyalarni jalb etishning samarali mexanizmlaridan biriga aylandi. 
Bugungi kunda mamlakatimizning turli hududlarida 25 ta maxsus iqtisodiy zona faoliyat yuritib, ularda 1 071 
ta korxona ishlab chiqarish va xizmat ko‘rsatish faoliyatini amalga oshirmoqda hamda 53 mingdan ortiq fuqaro 
doimiy ish bilan ta’minlangan.

Tadqiqot natijalari respublika hududlarida maxsus iqtisodiy zonalarni tashkil etish va rivojlantirish bo‘yicha 
amalga oshirilayotgan chora-tadbirlarni yanada takomillashtirish muhimligini ko‘rsatdi. Chunki maxsus 
iqtisodiy zonalar hududlarning iqtisodiy salohiyatini oshirish, tadbirkorlik faoliyatini rag‘batlantirish, investitsion 
jozibadorlikni kuchaytirish hamda yangi ishlab chiqarish quvvatlarini yaratishda muhim omil hisoblanadi. Ushbu 
hududlarda tadbirkorlik faoliyati uchun alohida huquqiy rejim, jumladan, soliq, bojxona, ma’muriy va fuqarolik-
huquqiy imtiyozlar hamda kafolatlarning mavjudligi investitsiya faolligining ortishiga xizmat qilmoqda.

Respublika maxsus iqtisodiy zonalari faoliyatini tahlil qilish ularning milliy iqtisodiyot rivojlanishiga 
qo‘shayotgan hissasi izchil ortib borayotganligini ko‘rsatdi. Xususan, 2024-yilda maxsus iqtisodiy zonalar 
tarkibidagi korxonalar tomonidan ishlab chiqarilgan sanoat mahsulotlari (ishlar va xizmatlar) respublika umumiy 
hajmining qariyb 5 foizini tashkil etdi. Shuningdek, asosiy kapitalga kiritilgan investitsiyalar ulushi 3,3 foizni, 
ko‘rsatilgan xizmatlar ulushi 0,2 foizni hamda qurilish ishlari ulushi 0,1 foizni tashkil etdi. Mazkur ko‘rsatkichlar 
maxsus iqtisodiy zonalarning hududiy iqtisodiy rivojlanishdagi ahamiyati tobora ortib borayotganligini tasdiqlaydi.

2019–2024-yillar davomida maxsus iqtisodiy zonalar tarkibidagi korxonalar faoliyati natijalari ularning 
ishlab chiqarish-xo‘jalik faolligi sezilarli darajada oshganligini ko‘rsatdi. Jumladan, ushbu davrda sanoat 
mahsulotlari (ishlar va xizmatlar) hajmi 5,6 baravar, qurilish ishlari hajmi 5,4 baravar, ko‘rsatilgan xizmatlar 
hajmi 27 baravardan ortiq, asosiy kapitalga yo‘naltirilgan investitsiyalar hajmi 5 baravar hamda xizmatlar 
eksporti hajmi 2 baravar oshdi. Bu esa maxsus iqtisodiy zonalarning mamlakat iqtisodiyotida tobora muhim 
o‘rin egallab borayotganligini anglatadi.

Hududlar kesimidagi tahlillar maxsus iqtisodiy zonalar faoliyatining natijadorligi hududlarning iqtisodiy 
salohiyati va ixtisoslashuv xususiyatlariga muvofiq shakllanmoqda, ularning iqtisodiy rivojlanishga qo‘shayotgan 
hissasi muntazam ortib borayotganligini ko‘rsatdi. Ayniqsa, Jizzax, Toshkent, Navoiy, Buxoro va Samarqand 
viloyatlarida hamda Qoraqalpog‘iston Respublikasida yuqori natijalar qayd etilgan bo‘lib, bu hududlarda sanoat 
ishlab chiqarishi, xizmatlar ko‘rsatish, qurilish ishlari va investitsiya faolligi bo‘yicha sezilarli o‘sish sur’atlari 
kuzatildi.

Umuman olganda, respublika hududlarida maxsus iqtisodiy zonalarni rivojlantirish istiqbollari ijobiy 
baholanadi. Davlat tomonidan olib borilayotgan izchil qo‘llab-quvvatlash siyosati, investitsion muhitning 
takomillashuvi va eksportga yo‘naltirilgan ishlab chiqarishlarning kengayib borishi maxsus iqtisodiy zonalarning 
iqtisodiy o‘sishni rag‘batlantiruvchi muhim mexanizmlardan biriga aylanmoqda. Kelgusida ularning faoliyatini 
yanada takomillashtirish, hududiy mutanosib rivojlanishni ta’minlash va innovatsion loyihalarni keng joriy etish 
orqali mamlakatning barqaror iqtisodiy rivojlanishiga qo‘shadigan hissasini yanada oshirish mumkin.

